1. Dandin: Kavyadarsa, Paricchedas 1 & 2 (6th-7th century)
प्रतिषेधोक्तिराक्षेपस्त्रैकाल्यापेक्षया  त्रिधा  
अथास्य पुनराक्षेप्यभेदानन्त्यादनन्तता   । । २.१२०  । ।
अनङ्गः पञ्चभिः पुष्पैर्विश्वं व्यजयतेषुभिः  
इत्यसंभाव्यं अथवा विचित्रा वस्तुशक्तयः   । । २.१२१  । ।
इत्यनङ्गजयायोगबुद्धिर्हेतुबलादिह  
प्रवृत्तैव यदाक्षिप्ता वृत्ताक्षेपः स ईदृशः   । । २.१२२  । ।
कुतः कुवलयं कर्णे करोषि कलभाषिणि  
किं अपाङ्गं अपर्याप्तं अस्मिन्कर्मणि मन्यसे   । । २.१२३  । ।
स वर्तमानाक्षेपोऽयं कुर्वत्येवासितोत्पलम् 
कर्णे का चित्प्रियेणैवं चाटुकारेण रुध्यते   । । २.१२४  । ।
सत्यं ब्रवीमि न त्वं मां द्रष्टुं वल्लभ लप्स्यसे  
अन्यचुम्बनसंक्रान्तलाक्षारक्तेन चक्षुष   । । २.१२५  । ।
सोऽयं भविष्यदाक्षेपः प्रागेवातिमनस्विनी  
कदाचिदपराधोऽस्य भावीत्येवं अरुन्द्ध यत् । । २.१२६  । ।
तव तन्वङ्गि मिथ्यैव रूढं अङ्गेषु मार्दवम् 
यदि सत्यं मृदून्येव किं अकाण्डे रुजन्ति माम्  । । २.१२७  । ।
धर्माक्षेपोऽयं आक्षिप्तं अङ्गनागात्रमार्दवम् 
कामुकेन यदत्रैवं कर्मणा तद्विरोधिना   । । २.१२८  । ।
सुन्दरी सा न वेत्येष विवेकः केन जायते  
प्रभामात्रं हि तरलं दृश्यते न तदाश्रयः   । । २.१२९  । ।
धर्म्याक्षेपोऽयं आक्षिप्तो धर्मी धर्मं प्रभाह्वयम् 
अनुज्ञायैव यद्रूपं अत्याश्चर्यं विवक्षता   । । २.१३०  । ।
चक्षुषी तव रज्येते स्फुरत्यधरपल्लवः  
भ्रुवौ च भुग्ने न तथाप्यदुष्टस्यास्ति मे भयम्  । । २.१३१  । ।
स एष कारणाक्षेपः प्रधानं कारणं भियः  
स्वापराधो निषिद्धोऽत्र यत्प्रियेण पटीयसा   । । २.१३२  । ।
दूरे प्रियतमः सोऽयं आगतो जलदागमः   
दृष्टश्च फुल्ला निचुला न मृता चास्मि किं न्विदम्  । । २.१३३  । ।
कार्याक्षेपः स कार्यस्य मरणस्य निवर्तनात्
तत्कारणं उपन्यस्य दारुणं जलदागमम्  । । २.१३४  । ।
न चिरं मम तापाय तव यात्रा भविष्यति   
यदि यास्यसि यातव्यं अलं आशङ्कयात्र ते    । । २.१३५  । ।
इत्यनुज्ञामुखेनैव कन्तस्याक्षिप्यते गतिः  
मरणं सूचयन्त्यैव सोऽनुज्ञाक्षेप उच्यते   । । २.१३६  । ।
धनं च बहु लभ्यं ते सुखं क्षेमं च वर्त्मनि   
न च मे प्राणसंदेहस्तथापि प्रिय मा स्म गाः    । । २.१३७  । ।
इत्याचक्षाणया हेतून्प्रिययात्रानुबन्धिनः  
प्रभुत्वेनैव रुद्धस्तत्प्रभुत्वाक्षेप उच्यते   । । २.१३८  । ।
जीविताशा बलवती धनाशा दुर्बला मम   
गच्छ तिष्ठ वा कान्त स्वावस्था तु निवेदिता    । । २.१३९  । ।
असावनादराक्षेपो यदनादरवद्वचः  
प्रियप्रयाणं रुन्धत्या प्रयुक्तं इह रक्तया   । । २.१४०  । ।
गच्छ गच्छसि चेत्कान्त पन्थानः सन्तु ते शिवाः   
ममापि जन्म तत्रैव भूयाद्यत्र गतो भवान्   । । २.१४१  । ।
इत्याशीर्वचनाक्षेपो यदाशीर्वादवर्त्मना  
स्वावस्थां सूचयन्त्यैव कान्तयात्रा निषिध्यते   । । २.१४२  । ।
यदि सत्यैव यात्रा ते काप्यन्या मृग्यतां त्वया   
अहं अद्यैव रुद्धास्मि रन्ध्रापेक्षेण मृत्युना    । । २.१४३  । ।
इत्येष परुषाक्षेपः परुषाक्षरपूर्वकम् 
कान्तस्याक्षिप्यते यस्मात्प्रस्थानं प्रेमनिघ्नया   । । २.१४४  । ।
गन्ता चेद्गच्छ तूर्णं ते कर्णौ यान्ति पुरा रवाः   
आर्तबन्धुमुखोद्गीर्णाः प्रयाणपरिपन्थिनः   । । २.१४५  । ।
साचिव्य्वाक्षेप एवैष यदत्र प्रतिषिध्यते  
प्रियप्रयाणं साचिव्यं कुर्वत्येवातिरक्तया   । । २.१४६  । ।
गच्छेति वक्तुं इच्छामि मत्प्रिय त्वत्प्रियैषिणी   
निर्गच्छति मुखाद्वाणी मा गा इति करोमि किम्   । । २.१४७  । ।
यत्नाक्षेपः स यत्नस्य कृतस्यानिष्टवस्तुनि  
विपरीतफलोत्पत्तेरानर्थक्योपदर्शनात् । । २.१४८  । ।
क्षणं दर्शनविघ्नाय पक्ष्मस्पन्दाय कुप्यतः   
प्रेम्णः प्रयाणं त्वं ब्रूहि मया तस्येष्टं इष्यते   । । २.१४९  । ।
सोऽयं परवशाक्षेपो यत्प्रेमपरतन्त्रया  
तया निषिध्यते यात्रान्यस्यार्थसोपसूचनत् । । २.१५०  । ।
सहिष्ये विरहं नाथ देह्यदृश्याञ्जनं मम   
यदक्तनेत्रां कन्दर्पः प्रहर्ता मां न पश्यति   । । २.१५१  । ।
दुष्करं जीवनोपायं उपन्यस्योपरुध्यते  
पत्युः प्रस्थानं इत्याहुरुपायाक्षेपं ईदृशम्  । । २.१५२  । ।
प्रवृत्तैव प्रयामीति वाणी वल्लभ ते मुखात्
अयतापि त्वयेदानीं मन्दप्रेम्णा ममास्ति किम्   । । २.१५३  । ।
रोषाक्षेपोऽयं उद्रिक्तस्नेहनिर्यन्त्रितात्मना  
संरब्धया प्रियारब्धं प्रयाणं यन्निषिध्यते   । । २.१५४  । ।
मुग्धा कान्तस्य यात्रोक्तिश्रवणादेव मूर्छिता   
बुद्ध्वा वक्ति प्रियं दृष्ट्वा किं चिरेणागतो भवान्   । । २.१५५  । ।
इति तत्कालसंभूतमूर्छयाक्षिप्यते गतिः  
कान्तस्य कातराक्ष्या यन्मूर्छाक्षेप स ईदृशः   । । २.१५६  । ।
नाघ्रातम् न कृतं कर्णे स्त्रीभिर्मधुनि नार्पितम् 
त्वद्द्विषां दीर्घिकास्येव विशीर्णं नीलं उत्पलम्  । । २.१५७  । ।
असावनुक्रोशाक्षेपः सानुक्रोशं इवोत्पले  
व्यावर्त्य कर्म तद्योग्यं शोच्यावस्थोपदर्शनात् । । २.१५८  । ।
अमृतात्मनि पद्मानां द्वेष्टरि स्निग्धतारके  
मुखेन्दौ तव सत्यस्मिन्नपरेण किं इन्दुना   । । २.१५९  । ।
इति मुख्येन्दुराक्षिप्तो गुणान्गौणेन्दुवर्तिनः   
तत्समान्दर्शयित्वेह श्लिष्टाक्षेपस्तथाविधः   । । २.१६०  । ।
अर्थो न संभृतः कश्चिन्न विद्या का चिदर्चिता  
न तपः संचिन्तं किं चिद्गतं च सकलं वयः   । । २.१६१  । ।
असावनुशयाक्षेपो यस्मादनुशयोत्तरम् 
अर्थार्जनादेर्व्यावृत्तिर्दर्शितेह गतायुषा    । । २.१६२  । ।
किं अयं शरदम्भोदः किं वा हंसकदम्बकम् 
रुतं नूपुरसंवादि श्रूयते तन्न तोयदः   । । २.१६३  । ।
इत्ययं संशयाक्षेपः संशयो यन्निवर्त्यते  
धर्मेण हंससुलभेनास्पृष्टघनजानिता   । । २.१६४  । ।
चित्रं आक्रान्तविश्वोऽपि विक्रमस्ते न तृप्यति  
कदा वा दृश्यते तृप्तिरुदीर्णस्य हविर्भुजः   । । २.१६५  । ।
अयं अर्थान्तराक्षेपः प्रक्रान्तो यन्निवार्यते  
विस्मयोऽर्थन्तरस्येह दर्शनात्तत्सधर्मणः   । । २.१६६  । ।
न स्तूयसे नरेन्द्र त्वं ददासीति कदा चन  
स्वं एव मत्वा गृह्णन्ति यतस्त्वद्धनं अर्थिनः   । । २.१६७  । ।
इत्येवमादिराक्षेपो हेत्वाक्षेप इति स्मृतः  
अनेनैव दिशान्येऽपि विकल्पाः शक्यं ऊहितुं  । । इत्याक्षेपचक्रम् । ।   । । २.१६८  । ।
2. Bhamaha: Kavyalamkara (7th century)
आक्षेपोऽर्थान्तरन्यासो व्यतिरेको विभावना   ।
समासातिशयोक्ती च षडलंकृतयोऽपराः   । । २.६६  । ।
वक्ष्यमाणोक्तविषयस्तत्राक्षेपो द्विधा मतः   ।
एकरूपतया शेषा निर्देक्ष्यन्ते यथाक्रमम्  । । २.६७  । ।
प्रतिषेध इवेष्टस्य यो विशेषाभिधित्सया   ।
आक्षेप इति तं सन्तः शंसन्ति द्विविधं यथा   । । २.६८  । ।
अहं त्वां यदि नेक्षेय क्षणमप्युत्सुका ततः   ।
इयदेवास्त्वतोऽन्येन किमुक्तेनाप्रियेण ते   । । २.६९  । ।
स्वविक्रमाक्रान्तभुवश्चित्रं यन्न तवोद्धतिः   ।
को वा हेतुरलं सिन्धोर्विकारकरणं प्रति   । । २.७०  । ।
3. Udbhata: Kavyalamkarasarasamgraha (c. 776-807 AD) and 4. Induraja’s Laghuvrtti
आक्षेपः  ।
#<प्रतिषेध इवेष्टस्य यो विशेषाभिधित्सया  ।
आक्षेप इति तं सन्तः शंसन्ति कवयः सदा  । । ऊक्स्स्_२.२  । ।>#

इह काचिद्वक्रभणितिस्तथाविधा संभवति यस्यां विधित्सितोर्ऽथो निषेधव्याजेन संस्क्रियते, न तु निषिध्यते  ।
तत्र विधित्सितस्यार्थस्य यः प्रतिषेधः क्रियते स प्रतिषेध इव भवति, न तु प्रतिषेध एव  ।
अवान्तरवाक्यार्थत्वेन तत्र वाक्यस्यापर्यवसानात् ।
अवान्तरवाक्यार्थता च तत्र निषेधस्य विधित्सितार्थविरोधाद्भवति  ।
तत्र हि विधित्सितोर्ऽथः पूर्वोपक्रान्तत्वेन स्थेम्नावतिष्ठमानः स्वविरूद्धत्वेन निषेधं निषेधतात्पर्यात्प्रच्याव्यस्वगतविसेषाभिधानायावान्तरवाक्यार्थीकरोति  ।
अतोऽनन्तरोक्तेन प्रकारेणेष्टस्यार्थस्य विशेषमभिधातुं यत्र निषेध इव न तु निषेध एव, असाविष्टार्थनिराकरणस्य लेशेन संभवदाक्षेपसंज्ञकोऽलङ्कारः सत्कविभिरभिधीयते  ।
सन्तः कवय इति संबन्धः  ।
तस्य भेदद्वितयोपदर्शनायाह---
#<वक्ष्यमाणोक्तविषयः स च द्विविध इष्यते  ।>#

वक्ष्यमाणमुक्तं चेष्टमाश्रित्य निषेधाभिधानादाक्षेपो द्विविध इत्यर्थः  ।
ननुऽप्रतिषेध इवेष्टस्यऽइत्याक्षेपलक्षणमुक्तं  ।
इष्टत्वं चेच्छाकर्मता  ।
यस्य च वस्तुन इच्छाकर्मता तस्य नावश्यमुक्तिक्रियां प्रति कर्मत्वं भवति  ।
इष्यमाणं हि कदाचिदुच्यते कदाचिन्न  ।
अतश्चेष्टस्योक्तिकर्मतामाश्रित्य यदेतदाक्षेपस्य वक्ष्यमाणोक्तविषयतया द्वैविध्यमुक्तं तन्न संगच्छते इत्याशङ्क्याह----
#<निषेधेनेव तद्बन्धो विधेयस्य च कीर्तितः  । । ऊक्स्स्_२.३  । ।>#

विधेयस्य विधातुं ज्ञापयितुमभिमतस्य यो निषेध इव तेनायं वक्ष्यमाणोक्तविषय आक्षेपो निबध्यते  ।
एतदुक्तं भवति----विधानकर्मताद्वारेणैवात्र इष्टत्वमवसीयते  ।
निबन्धनान्तराभावात् ।
विधानकर्मता च विधानात्मिकाया उक्तेः कर्मता  ।
साच द्विविधा, आर्थी
शाब्दी च  ।
यत्र स्वशब्दव्यापारमन्तरेणापि शब्दान्तरव्यापारसहायनिषेधमुखेनैव विधित्सितोर्ऽथोऽवगम्यते तत्रार्थी  ।
तत्र च वक्ष्यमाणविषय आक्षेपः  ।
यत्र तु विधिमुखेनैव वक्तुमिष्टस्यार्थस्योपादानं क्रियते तत्र शाब्दी  ।
तत्र चोक्तविषयता आक्षेपस्य  ।
एवं चानन्तरोदितय नीत्या शाब्देनार्थेन च विधिना यदंवसितमिष्टं तस्योक्तिक्रियाकर्मत्वसंभवादुक्तिक्रियायाः कर्मभूतो योर्ऽथस्तदाश्रयं
वक्ष्यमाणविषयत्वमुक्तविषयत्वं चाक्षेपस्य निबध्यते  ।
तत्र वक्ष्यमाणविषयस्याक्षेपस्योदाहरणम्----
अहो स्मरस्य माहात्म्यं यद्रुद्रेऽपि दशेदृशी  ।
इयदास्तां समुद्राम्भः कुम्भैर्माने तु के वयं  । । ऊक्स्स्_२.*१  । ।
अहो इति विस्मये  ।
अत्र मन्मथमाहात्म्यं तदवस्थाविशेषसंस्पर्शेन प्रतिपादयितुमिष्टं  ।
तच्च तस्य तथाप्रतिपादनमियदास्तामित्यादिना निषिद्धं  ।
निषेधश्चात्राभिधेयत्वविरोधात् ।
अभिधेयत्वेन च विरोधं वक्ति  ।
आनन्त्येन तस्य तथाविधस्य वक्तुमशक्यत्वात् ।
रुद्रेऽपि नाम ईदृशी दशेति हि सामान्यरूपत्वेन मन्मथमाहात्म्यं प्रतिपादितं न तु विशेषरूपतया  ।
अतो वक्तुमिष्टानां स्मरमाहात्म्यावस्थाविशेषाणामयमानन्त्येनाभिधाननिषेध इव नतु निषेध एव  ।
विवक्षितार्थविरोधेनावान्तरवाक्यार्थत्वात् ।
तथाहि, अत्र समुद्राम्भसः कुम्भैर्मातुमशक्यत्वं यदस्मदर्थकर्तृकमभिहितं तत्सादृश्येनानन्त्यविशिष्टत्वेनोत्कर्षयितुमिष्टानां मन्मथमाहात्म्यावस्थाविशेषाणां पूर्वं प्रतिपिपादयिषितत्वेन लब्धप्रतिष्ठानां वाक्यार्थत्वं  ।
अतश्च तदभिधाननिषेधस्य तद्विरोधादत्रावान्तरवाक्यार्थता  ।
न चावान्तरवाक्यार्थो वाक्यविश्रान्तिस्थानतया वक्तुं शक्यः  ।
न खलु रक्तः पटो भवतीत्यत्र रक्तत्वावच्छिन्नपटभवनपरत्वाद्वाक्यस्य पटभवनपर्यवसानमात्रत्वं सुभणं  ।
अतोऽत्रापि निषेधस्यावान्तरवाक्यार्थत्वेन वाक्यविश्रान्तिस्थानत्वाभावान्निषेधरूपत्वमिव न तु निषेधरूपता  ।
स च निषेधोऽत्रावान्तरवाक्यत्वात्प्रधानवाक्यार्थानुगुण्येन प्रवर्तमानः खकण्ठेनाभिधानं मन्मथमाहात्म्यावस्थविशेषाणां निषेधति, न पुनरर्थसामर्थ्यावसेयमपि  ।
अतश्च समुद्राम्भसः कुम्भैर्प्तातुमशक्यत्वमस्मदर्थकर्तृकं स्वकण्ठेनाभिहितं यत्तत्सादृश्येनावसिते संविज्ञानपदशून्ये स्मरमाहात्म्यावस्थाविशेषाणामानन्त्यलक्षणे विशेषे वाक्यस्य पर्यवसानं तेनायमिष्टमर्थं प्रतिषेधव्याजेन विशेषेऽवस्थापयति तस्मादाक्षेपः  ।
अत्र चऽअहो स्मरस्य माहात्म्यं यद्रुद्रेऽपि दशेदृशीऽइत्येतच्छब्दव्यापारसहायेनऽइयदास्ताम्ऽइति निषेधेनैव स्वकण्ठेनानुपात्तानामपि मन्मथमाहात्म्यावस्थाविशेषाणां वक्ष्यमाणतया सूचनं  ।
तेषां च तथा सूचितानां निषेधव्याजेन संविज्ञानपदशून्यानन्त्यभेदप्रतिपादनं  ।
अतो वक्ष्यमाणविषयता आक्षेपस्य  ।
उक्तविषयस्य तु तस्योदाहरणम्---
इति चिन्तयतस्तस्य चित्रं चिन्तावधिर्न यत् ।
क्व वा कामविकल्पानामन्तः कालस्य चेक्षितः  । । ऊक्स्स्_२.*२  । ।
अत्र चित्रत्वस्योक्तस्योक्तिः क्व वेति प्रसिद्धत्वादाक्षिप्यते  ।
पूर्वत्र खलु विरुद्धत्वमाक्षेपनिबन्धनमुक्तम्, इह तु प्रसिद्धत्वं  ।
द्वाभ्यामेव च प्रकाराभ्यामाक्षेपो भवति विरुद्धत्वेन प्रसिद्धत्वेन च  ।
उक्तंच---"वस्तु प्रसिद्धमिति यद्विरुद्धमिति वास्य वचनमाक्षिप्य  ।
अन्यत्तथात्वसिद्य्धै यत्र ब्रूयात्स आक्षेपः"इति  ।
प्रसिद्धत्वं चात्र समर्थयितुं कालसादृश्यसमुक्तं  ।
यथा कालस्यान्तो नेक्ष्यते तद्वत्कामविकल्पानां  ।
अतो नैवात्र चत्रत्वं  ।
अन्यत्राप्यस्य रूपस्य परिदृष्टत्वादिति  ।
कालतुल्यतया चात्र कामविकल्पानामानन्त्यात्मको विसेषः संविज्ञानपदशून्योऽभिधित्सितः  ।
तस्य च चित्रतया सामान्येन पूर्वमुपक्रान्तस्याधुना निषेधवशेन संविज्ञानपदशून्येन विवक्षितेन रूपेण वाक्यार्थींभूतत्वान्निषेधस्य पूर्ववदवान्तरवाक्यार्थता  ।
तेन क्ववेत्ययं निषेध इव नतु निषेध एव  ।
तेनात्रोक्त विषयता आक्षेपस्य  ।
तदाहुः----
शब्दस्पृष्टेऽथवाप्यार्थे वक्तुमिष्टे निषिद्धता  ।
तदङ्गं तद्विरोधेन यत्राक्षेपो भवेदसौ  । ।
इति  ।
शब्देन स्पृश्यते (स्पृष्टे?) वक्तुमिष्टे उक्तविषये आक्षेपे  ।
वक्ष्यमाणविषये तु विवक्षितस्य आर्थता  ।
शब्दान्तरव्यापारसहायनिषेधमुखेन
तस्योपस्थाप्यमानत्वात् ।
यश्चात्रोभयत्रापि निषेधः क्रियते स विवक्षितार्थविरोधात्स्वतात्पर्यं त्यक्त्वा विवक्षितमेवार्थं संकुर्वंस्तदङ्गतां प्रतिपद्यते  ।
अतोऽत्र द्विविध आक्षेपो भवतीत्यर्थः  ।
5. Anandavardhana: Dhvanyaloka (820-890)
आक्षेपध्वनिर्, यथा
स वक्तुं अखिलाञ् शक्तो हयग्रीवाश्रितान्गुणान् ।
योऽम्बुकुम्भैः परिच्छेदं ज्ञातुं शक्तो महोदधेः  । ।
अत्रातिशयोक्त्या हयग्रीवगुणानां अवर्णनीयताप्रतिपादनरूपस्यासाधारणतद्विशेषप्रकाशनपरस्याक्षेपस्य प्रकाशनं  ।
6. Abhinavagupta’s Locana (950 - 1020) and 7. Ramasaraka’s Balapriya (modern published in 1940)
आक्षेपध्वनिर्यथा---- स वक्तुमखिलान्शक्तो हयग्रीवाश्रितान्गुणान् ।
योऽम्बुकुम्भैः परिच्छेदं ज्ञातुं शक्तो महोदधेः  । ।
<<लोचनं>> तद्वशेन रतिमाददानानामिव बहुमान इति सैव वीरतातिशयचमत्कारं विधत्त इत्युपमायाः प्राधान्यं  ।
असुरपराक्रमण इति  ।
त्रैलोक्यविजयो हि तत्रास्य वर्ण्यते  ।
तेषामसुराणां पातालवासिनां यैः पुनः पुनरिन्द्रपुरावमर्दनादि किं किं न कृतं तद्धृदयमिति यत्तेभ्यस्तेभ्योऽतिदुष्करेभ्योऽप्यकम्पनीयव्यवसायं तच्च  ।
श्रीसहोदराणामत एवानिर्वाच्योत्कर्षाणामित्यर्थः  ।
तेषां रत्नानामा समन्ताद्धरणे एकरसं तत्परं यद्धृदयं तत्कुसुमबाणेन सुकुमारतरोपकरणसम्भारेण प्रियाणां बिम्बाधरे निवेशितं तदवलोकनपरिचुम्बनदर्शनमात्रकृतकृत्यताभिमानयोगि तेनकामदेवेन कृतं  ।
तेषां हृदयं यदत्यन्तं विजिगीषाज्वलनजाज्वल्यमानमभूदिति यावत् ।
अत्रातिशयोक्तिर्वाच्यालङ्कारः  ।
<<बालप्रिया>> शात्रवेषु शत्रुभूतेषु, शत्रुमसम्बन्धिषु वा  ।
अपिशब्दो रतिबहुमानोत्पत्तौ विरोधं द्योतयति  ।
गजकुम्भस्थलेष्वित्यस्य रतिमित्यनेन बहुमान इत्यनेन च सम्बन्धः  ।
तद्वशेन उपमावशेन  ।
रतिं प्रीतिं  ।
आददानां बिभ्रतां  ।
इवेति प्रतीतौ  ।
बहुमान इति  ।
प्रियाकुचकुङ्मलसादृश्येन गजकुम्भस्थलेषु प्रीतिं बिभ्रतां वीराणां तेषु बहुमतिरिवेत्यर्थः  ।
रतिमाददानामनुरक्तानमिवेत्यर्थ इति वा  ।
इतीति हेतौ  ।
सैव इक्तोपमैव  ।
वीरतेति  ।
प्रतीयमानो यो भटानां वीर्यातिशयस्तस्य यश्चमत्कारः चमत्कारकारित्वं तमित्यर्थः  ।
विधत्ते सम्पादयति  ।
इतीति हेतौ  ।
वीररसोपस्कारकत्वेनेत्यर्थः  ।
तत्रास्येति  ।
विषमबाणलीलायां कामस्येत्यर्थः  ।
ऽतेषाऽ मित्यस्यैव विवरणम्---यैरित्यादि  ।
तदित्यस्य व्याखायानं यत्तेभ्य इत्यादि  ।
अकम्पनीयेति  ।
अचालनीयेत्यर्थः  ।
गम्यर्थकथनम्---अनिर्वाच्येत्यादि  ।
सुकुमारेत्यादि च  ।
ऽबिम्बाधरे निवेशितम्ऽ इत्यस्य भावार्थमाह---तदित्यादि  ।
तेषां हृदयं यदित्यादिना पूर्वार्धभावार्थकथनं तदिति शेषः  ।
तत्तेन कामदेवेन तदवलोकनपरिचुम्बनदर्शनमानकृतकृत्यताभिमानयोगि कृतमिति सम्बन्धः  ।
अत्रातिशयोक्तिरिति  ।
अत्रातिशयोक्त्या हयग्रीवगुणानामवर्णनीयताप्रतिपादनरूपस्यासाधारणतद्विशेषप्रकाशनपरस्याक्षेपस्य प्रकाशनं  ।
8. Kuntaka: Vakroktijivita, with auto-commentary (950-1050)
निषेधच्छाययाक्षेपः कान्तिं प्रथयितुं पराम्  ।
आक्षेप इति स ज्ञेयः प्रस्तुतस्यैव वस्तुनः   । । सूत्र ३.५५  । ।
निषेधच्छाययेत्यादि   ।
"आक्षेप इति स ज्ञेयः" = सोऽप्यमाक्षेपालङ्कारोज्ञातव्यः   ।
स कीदृशः---"प्रस्तुतस्यैव वस्तुनः आक्षेपः" = प्रकृतस्यैवार्थस्य आक्षेपः = अपाकरणं = अभिप्रेतस्यार्थस्यापि निवर्तनमिति (यावत्)   ।
कया ? "निषेधच्छायया" = प्रतिषेधविच्छित्त्या   ।
किमर्थं ? "कान्तिं प्रथयितुं परां" = प्रकृष्टामुपशोभां प्रकटयितुम्  ।
यथा--- 
सुहा विलंवसु थोअं जाव इमं विरहकाअरं हिआम्  ।
संठविऊण भणिस्सं अहवा वोलेसु किं भणिमो   । । टीका ३.२०३  । ।
सुभग विलम्बस्व स्तोकं यावदिदं विरहकातरं हृदयम्  ।
संस्थाप्य भणिष्याम्यथवापक्रम किं भणामः   ।
(इति छाया) 
अत्र वाक्यार्थः--- सुभगेति बहुवल्लभताप्रतिपादनपरमामन्त्रणपदम्  ।
(नायिकाप्रतिवचनं) नासूत्रितम्, (तद्धि) साक्षादभिधीयमानतया न तथा चेतनचमत्कारितां प्रतिपद्यते, यथैतदाक्षेपमात्रं भणितिवैचित्र्येण प्रतीयमानतया नियमात्तद्विदाह्लादविधायित्वं पुष्णाति   ।
9. Mammata: Kavyaprakasa (11th century)
#<आक्षेप उपमानस्य प्रतीपमुपमेयता   ।
तस्यैव यदि वा कल्प्या तिरस्कारनिबन्धनम्  । । कारिका १३३  । ।>#

अस्य धुरं सुतरामुपमेयमेव वोढुं प्रौढमिति कैमर्थ्येन यतुपमानमाक्षिप्यते यदपि तस्यैवोपमानतया प्रसिद्धस्य उपमानान्तरविवक्षयानादरार्थमुपमेयभावः कल्प्यते ततुपमेयस्योपमानप्रतिकूलवर्तित्वातुभ्यरूपं प्रतीपं  । क्रमेणोदाहरणं ----
     {लावण्यौकसि सप्रतापगरिमण्यग्रेसरे त्यागिनां
          देव त्वय्यवनीभरक्षमभुजे निष्पादिते वेधसा  ।
     इन्दुः किं घटितः किमेष विहितः पूषा किमुत्पादितं
          चिन्तारत्नमदो मुधैव किममी सृष्टाः कुलक्ष्माभृतः  । ।५५३ । ।}

                    %<(ङोविन्दठक्कुरऽस्काव्यप्रदीप)>%

     {ए एहि दाव सुन्दरि कण्णं दाऊण सुणसु वाणिज्जं  ।
     तुज्झ मुहेण किसोअरि चन्दो उअमिज्जै जणेण  । ।५५४ । ।}

     [अयि एहि तावत्सुन्दरि कर्णन्दत्त्वा शृणुष्व वचनीयं  ।
     तव मुखेन कृशोदरि चन्द्र उपमीयते जनेन  । ।]
                    %<(ःआलऽस्ङाथासप्तशती ९७२)>%

अत्र मुखेनोपमीयमानस्य शशिनः स्वल्पतरगुणत्वातुपमित्यनिष्पत्त्याऽव_अणिज्जंऽ इति वचनीयपदाभिव्यङ्ग्यस्तिरस्कारः  ।
क्कचित्तु निष्पन्नैवोपमितिक्रिया अनादरनिबन्धनं  । यथा
     {गर्वमसंवाह्यमिमं लोच्रनयुगलेन किं वहसि मुग्धे  ।
     सन्तीदृशानि दिशि दिशि सरस्सु ननु नीलनलिनानि  । ।५५५ । ।}

                    %<(ऱुद्रटऽस्काव्यालङ्कार ८.७८)>%

इहोपमेयीकरणमेवोत्पलानामनादरः  ।
अनयैव रीत्या यतसामान्यगुणयोगात्नोपमानभावमपि अनुभूतपूर्वि तस्य तत्कल्पनायामपि भवति प्रतीपमिति प्रत्येतव्यं  । यथा
     {अहमेव गुरुः सुदारुणानाम्
          इति हालाहल तात मा स्म दृप्यः  ।
     ननु सन्ति भवादृशानि भूयो
          भुवनेस्मिन्वचनानि दुर्जनानां  । ।५५६ । ।}

                    %<(ङोविन्दठक्कुरऽस्काव्यप्रदीप)>%

अत्र हालाहलस्योपमानत्वमसंभाव्यमेवोपनिबद्धं  । ।
10. Mammata: Kavyaprakasa [Karikavali]
आक्षेप उपमानस्य प्रतीपमुपमेयता   ।
तस्यैव यदि वा कल्प्या तिरस्कारनिबन्धनम्  । । १३३  । ।
11. Vamanacarya Ramabhatta Jhalakikar’s Balabodhini commentary
#<आक्षेप उपमानस्य प्रतीपमुपमेयता  ।
तस्यैव यदि वा कल्प्या तिरस्कारनिबन्धनं  । ।१३३ । ।>#

अस्य धुरं सुतरामुपमेयमेव वोढुं प्रौढमिति कैमर्थ्येन यतुपमानमाक्षिप्यते यदपि तस्यैवोपमानतया प्रसिद्धस्य, उपमानान्तरविवक्षयानादरार्थमुपमेयभावः कल्प्यते ततुपमेयस्योपमानप्रतिकूलवर्तित्वातुभयरूपं प्रतीपं  ।
क्रमेणोदाहरणम्-- लावण्यौकसि सप्रतापगरिमण्यग्रेसरे त्यागिनां देव त्वय्यवनीभरक्षमभुजे निष्पादिते वेधसा  ।
इन्दुः किं घटितः किमेष विहितः पूषा किमुत्पादितं चिन्तारत्नमदो मुधैव किममी सृष्टाः कुलक्ष्माभृतः  । । ५५३  । ।
ए एहि दाव सुन्दरि कण्णं दाऊण सुणसू वाणिज्जं  ।
तुज्झ मुहेण किसोअरि चंदो उभमिज्जै जणेण  । । ५५४  । ।
अत्र मुखेनोपमीयमानस्य शशिनः स्व्पतरगुणत्वातुपमित्यनिष्पच्या "वाणिज्जम्ऽ इति वचनीयपदाभिव्यङ्ग्यस्तिरस्कारः  ।
क्वचित्तु निष्पन्नैवोपमितिक्रिया, अनादरनिबन्धनं  ।
यथा गर्वमसंवाह्यमिमं लोचनयुगलेन किं वहसि मुग्धे  ।
सन्तीदृशानि दिशि दिशि सरःसु ननु नीलनलिनानि  । । ५५५  । ।
इहोपमेयीकरणमेवोत्पलानामनादरः  ।
अनयैव रीत्या यतसामान्यगुणयोगात्नोपमानभावमपि, अनुभूतपूर्वि तस्य तत्कल्पनायामपि भवति प्रतीपमिति प्रत्येतव्यं  ।
यथा अहमेव गुरुः सुदारुणानामिति हालाहल तात मा स्म दृप्यः  ।
ननु सन्ति भवादृशानि भूयो भुवनेऽस्मिन्वचनानि दुर्जनानां  । । ५५६  । ।
अत्र हालाहतस्योपमानत्वमसंभाव्यमेवोपनिबद्धं  । ।
(सू- २०२)
12. Nagesh Bhatta: Udyota commentary on kavyaprakasha (18th century)

13. Govinda Thakkura: Pradipa commentary on kavyaprakasha (1400-1500)

14. Baidyanatha Tatsat: prabha commentary on kavyaprakasha

15. Bhimsena Dikshita – sudhasagar commentary on Kavyaprakasha

16. Rajasekhara: Kavyamimamsa (10th century)
17. Rudrabhatta: Srngaratilaka (1000 AD)

18. Ruyyaka [Rajanaka]: Alamkarasarvasva, Sutras 1-34 (1150)

19. Jayaratha’s Vimarsini ((1150-1200 AD)
आक्षेपो यथा- 
किं भणिमो भण्णै कित्ति अध किं वा इमेण भणिएण  ।
भण्णिहिसि तहवि अहवा भणामि किं वा ण भणिओसिऽ  । ।
(किं भणमो भण्यते कियदिवाथ किं वानेन भणितेन  ।
भणिष्यते तथाप्यथवा भणामि किंवा न भणितोऽसिऽ)  । ।
अत्र वक्ष्यमाणविषयो भणननिषेधो वाच्यः सन्वक्तुमेवोपक्रान्तस्य निषेधानुपपत्तेः स्वयमविश्राम्यन्स्वात्मसमर्पणेन त्वां प्रति मरिष्यामि अथवा म्रिये यद्वा मृता यावदहमिति विधित्रयमर्थानतरमाक्षिपति  ।
यत्त्वत्रान्यैःऽवाच्योर्ऽथः स्वसिद्धयेर्ऽथान्तरमाक्षिपतिऽइत्युक्तं तदयुक्तमेव  ।
तथात्वे हि निषेध एव पर्यवसितः स्यान्न निषेधाभास इत्याक्षेपालङ्कार एव न स्यात् ।
आमुखावभासमानो हि निषेधऽ आक्षेपलक्षणं  ।
न च विधिनिषेधयोर्विरोधात्साध्यसाधनभावो युक्तः  ।
20. Vidyacakravartin’s Samjivani
#<उक्तवक्ष्यमाणयोः प्राकरणिकयोः विशेषप्रतीत्यर्थं निषेधाभास आक्षेपः  । । ऱुआस्स्_३८  । ।>#

उक्तस्य वक्ष्यमाणस्य वा प्राकरणिकस्य विशेषप्रतीत्यर्थं आभासतो निषेधनं आक्षेपः  ।
विजातीयमिदं आक्षेपद्वयं ज्ञेयं  ।
व्याचष्टे - इह प्राकरणिक इत्यादि  ।
तथाविधस्य विवक्षितस्य  ।
अत एव विधेयस्य स कृतः अविषये प्रवर्तित इत्यर्थः  ।
अत एव बाधितस्वरूपः आभासीभवति  ।
ननु किमेतेन प्रयासेनेत्यत आह-तस्यैतस्तयेति  ।
अन्यथेति  ।
विशेषप्रतिपत्त्यर्थताभावे पुनर्विधिपर्यवसानात्गजस्नानतुल्यता स्यात् ।
गजो हि स्नात एव सन्सद्यो धूलिधूसरो भवति  ।
तस्य द्वैरूप्यायाह-स चेति  ।
आसूत्रिताभिधानत्वेन अभिधातुमुपक्रान्ततयेत्यिर्थः  ।
तत्र कस्य कः प्रकार इत्यत आह-उक्तविषयत्वेनेत्यादि  ।
कैमर्थक्यं निरर्थकता  ।
आगूरणम्, सामर्थ्यात्साधनं  ।
अतो विजातीयत्वमित्यत आह-एवं चेति  ।
उभयत्र निषेध्यांशो विभिन्न इत्याह-तत्रोक्तेति  ।
अतो वैलक्ष्यमित्याह-तेनात्रेति  ।
शबानुपात्तत्वादिति  ।
निषेधाभासबलायत्तत्वात्शब्दानुपात्तता  ।
उक्तविषय इति  ।
वस्तुनो वस्तुकथनस्य निषेधाद्द्वैविध्यं  ।
वक्ष्यमाणेति  ।
वस्तुनोऽनुक्तत्वात्कथखनस्यैव निषेधः  ।
तत्रान्यथा द्वैविध्यमाह-तत्र सामान्येति  ।
इत्थं चातुर्विध्यं  ।
अत्र च प्रकारप्रकारिभावहेतुःसामान्यविशेषभावो अर्थानपेक्ष इत्याह-शब्दसाम्येति  ।
बालश्च इति  ।
बालक! नाहं दूति तस्याः प्रियोऽसीति नास्माकं व्यापारः  ।
सा म्रियते तवायश एतद्वर्माक्षरं भणामः  । ।
प्रसीदेति  ।
यति प्रसीदेति ब्रूयामसति कोप इदं वचो न घटते  ।
एवं न पुनः करिष्यामीति चेद्ब्रूयां तथा विद्यमानस्याभ्युपगमः, न मे दोषोऽस्तीति चेद्ब्रूयां त्वं पुनरिदं दोषाभाववचो मृषेतिज्ञास्यासि  ।
अतः किं वक्तुं क्षममिति न वेद्मि  ।
सुहश्च इति  ।
सुभग!विलम्बस्व स्तोकं यावदिदं विरहकातरं ह्यदयं  ।
संस्थाप्य भणिष्याम्यथवाप(व्यति)क्राम किं भणामः  । ।
मम विरहकातरहृदयं संस्थाप्य भणिष्यामीत्यनेन जीवितसंशयहेतुरूपद्रवरूपद्रवः? )आसूत्रितः  ।
अथवा व्यतिक्राम किं भणम इति तु तस्यैव प्रत्यासन्नतरत्वाद्भणत्यनर्हता  ।
ज्योत्स्नेति  ।
अत्र विरहवेदनावशात्ज्योत्स्नापिकवचः प्रभृतीनां तमःक्रकचादिरूपापत्त्या यतो दुरन्तता  ।
अतो सा न्यूनमित्यर्धोक्त्या प्राणसंशयदशोपक्षित्पा  ।
आःकिमथवा जीवितेनेत्यनेन तु तद्विपत्तेरर्वाक्प्राणोपेक्षात्वा  ।
एषु क्रमतोयोजयितुमाह-आद्य इत्यादि  ।
"नाहं दूती"ति दूतित्वरूपवस्तुनिषेधः  ।
किमेतस्मिन्वक्तुं क्षममिति तूक्तिनिषेधः  ।
तदुभयमपि उक्तविषयं  ।
उभयत्र निषेधाभासद्योत्यं विशेषमुद्धाटयति-तत्र चेति  ।
वस्तुवाचित्वं यर्थार्थवाचित्वं  ।
विशेषो गम्यत इति शेषः  ।
भण्यमानस्य (प्रसादे)ति  ।
उदीर्यमाणस्य इदं न घटत इति निषेधमुखेनैव  ।
उत्तरस्मिन्निति  ।
किं भणाम इति सामान्यद्वारेण वक्तुमिष्टस्य जीवितसंशयादेः स्वरूपत एव भणितिनिषेध इत्यर्थवशादागूरणं इत्यर्थः  ।
सा नूनमित्यं शोक्तौ जीवितुं न शक्नोमीत्यंशान्तरस्य स्वरूपतो भणितिनिषेधादागूरणं  ।
उभयत्र द्योत्यविशेषणोद्घाटनायाह-तत्र चेति  ।
अतिशयकोपजनकत्वं प्रस्थानाध्यवसायात् ।
अत्र सामग्रीं निष्कर्षति-एवञ्चेति  ।
अत आक्षेपस्वरूपमीदृगित्याह-तेनेति  ।
ननु निषेधाक्षेपः किं न स्यादित्यत आह-विधिना त्विति  ।
विधिना विध्याभासेनेत्यर्थः  ।
वक्ष्यते सूत्रान्तरेणेति शेषः  ।
यत इत्थं निषेधेन विधेराक्षेपः अतरिदृशि विषये नालङ्कान्तरमित्यत आह-ततश्चेति  ।
यस्मादात्मसंभावनमत आनुरूप्योक्तिर्नयुज्यत इत्युक्तिनिषेधः  ।
इत्थं न स्नेहसदृशमित्यत्रापि याननिषेधः  ।
अतोऽयमुक्तविषय आक्षेपः  ।
अविषयं दर्शयति-केवलमित्यादि  ।
अत्र ह्यपरित्याज्यतादि बाल्यादेर्न निषेधकमपि तु तस्य साधकमेवेति नाक्षेपबुद्धिः कार्या  ।
किन्तु व्याघातविशेषेत्यनुयोगपुरस्कारेण दर्शयति-कस्यर्हीत्यादि  ।
अत्र निष्कर्षाय श्लोकः-तदिष्टस्येति  ।
तस्मात्कारणात्सौकर्येण विशेषसिद्ध्यर्थं तस्य निषेधाभास आक्षेपोक्तेः निमित्तं, न तु वस्तुतो निषेधैकता  ।
अतो यत्र निषेधो वास्तवो न तत्राक्षेप इति सोदाहरणं दर्शयति-इह त्वित्यादि  ।
अत्र पूर्व श्लोके दैत्या इव काव्यार्थचोरा लुण्टनाय यत्प्रगुणीभवन्ति, अतः काव्यामृतं रक्षतेति रक्षणं विहितं  ।
उत्तरश्लोके तु सर्वे यथेच्छं गृह्णन्तु लोकेऽपि न क्षतिरिति, पूर्वविहितङ्काव्यरक्षणं साक्षान्निषिध्यते  ।
तथा वायोः कारागृहक्ल्प्त्यै कन्दरासु शिलाकवाटदानं विहितं, उत्तरश्लोके एवं चिन्तारूपं दैन्यं मृषा किराता मरुतासह निरोधनवैरं नेच्छ्रन्दीति कवाटदानं साक्षान्निषेध्यत इति नैतद्युगलकयुगमाक्षेपोदाहरणं  ।
आक्षेपाभावे युक्त्यन्तरमाह-चमत्कारोऽपीति  ।
व्यङ्ग्यत्वेनास्य संभवं दर्शयति-अयं चेत्यादि  ।
गणिकास्विति  ।
गणिका धनपरायणाः सत्यः सर्वं असाम्प्रतमाचरन्ति यतः  ।
अतस्त्वया विश्वासो न कार्य इति गणिकाया एवोक्तौ विश्वासनिषेध आभासायते  ।
धनवैमुख्येन शुद्धस्नेहभाजन मियं इति प्रतीतेः  ।
अतो उक्तविषयोऽयमाक्षेपो व्यङ्ग्यः  ।
एतद्दर्शयति-अत्र हि गणिकाया इत्यादि  ।
व्यङ्ग्यतायामप्यविषयं दर्शयति-न तु स वक्तुमिति  ।
योऽम्बुनिधेः परिच्छे निषेधाभास आक्षेपः प्रकृतस्येष्टसिद्धये  ।
स उक्तविषये वस्तु तदुक्त्यो वरिणात्मकः  । ।
वक्ष्यमाणो पुनस्त्वन्यो ज्ञेय आगूरणात्मकः  ।
सामान्यतो विशेषांशादंशश्चेत्येष च द्विधदा  । ।
इष्टार्थोऽस्य निषेधोऽस्य बाधोऽथातिशयध्वनिः  ।
चतुष्टयमिदं ज्ञेयं संभूयाक्षेपकारणं  । ।
आक्षेपान्तरमुपक्षिपति-एवमिष्टेत्यादि  ।
समानन्यायत्वादिति  ।
अन्वयव्यतिकेकावस्थायिनो वस्तुनो न्याय्योऽपि अन्वयव्यतिरेकावस्थायितया समान इति भावः  ।
तत्र सूत्रम्-
#<अनिष्टविध्या भासश्च  । । ऱुआस्स्_३९  । ।>#

प्राकरणिकस्य विशेषप्रतीत्यर्थमिति अनुवर्तते, न तु प्राकरणिकयोरिति, वक्ष्यमाणैकविषयत्वात् ।
अस्य यथेष्टस्य निषेधाभासः आक्षेपः प्राक् ।
तथा विशेषप्रतीत्यर्थं अनिष्टविध्याभासोऽप्याक्षेपः  ।
व्याचष्टे-यथेष्टस्येत्यादि  ।
यथेति यद्वृत्तेन समानन्यायतायै निरूपितचरमाक्षेपमनुस्मारयति  ।
एवमित्यादि तु प्रस्तुतविषयं  ।
प्रस्खलद्रूपत्वमविषयप्रवृत्तेः  ।
विधिनायं इति  ।
यतो विधिरयं आभासमानो निषेधे व्यज्यमान उपकरणं अतो विध्याभासेन व्यञ्जकेनायं निरूप्यमाणो निषेध इत्यर्थः  ।
स चानिष्टविशेषे पर्यवस्यनाक्षेपालङ्कार इति योजना  ।
नन्वाक्षेपो द्विधा दर्शितः  ।
उक्ते विषये कैमर्थक्यपरतया लक्ष्यमाणे त्वागूरकत्वेन  ।
इह तु कतर इत्यत आह-निषेधागूरणादिति  ।
निषेधो ह्यनुक्त इह विध्याभासेन आगूर्यते  ।
अतोऽयं वक्ष्यमाणैकविषय इति ज्ञातव्यः  ।
उक्तं हि "वक्ष्यमाणविषयत्वेन आनयनरूपमागूरणमाक्षेप"इति  ।
गच्छेति  ।
गच्छसि चेदित्यनेन, जिगमिषास्ति चेत्नाहं निराकरोमि इति गम्यते  ।
गच्छ्रेत्यत्र तु तेन पुरस्कृतो विधिर्ममापि तत्रैव गतिर्भूयादिति तु प्राणनैराश्याविष्कारान्निषेधप्रत्यायनं  ।
योजयति-अत्र कयाचिद्त्यादि  ।
अनिराकरणमुखेनेत्यनेन गच्छसि चेदित्यर्थानुगमो दर्शितः  ।
(प्रस्खलद्)रूपत्वं इह साक्षात्वाक्याननुप्रवेशः  ।
विशेषप्रतिपत्तिरूपं फलं चोपदर्शयति-फलं चात्रेति  ।
गम्यस्यात्यन्तपरिहार्यत्वं फलं  ।
तत्र किं निमित्तं इत्याह-असंविज्ञानेति  ।
न सम्यग्विज्ञायते येनार्थः तदसंविज्ञानं  ।
पदं चेदिति निपातात्मकं  ।
गच्छसिचेदित्युक्तो हि किं तत्र गमनेन मम संविज्ञानेत्यादि प्रतीयते  ।
इदमेवार्थप्रत्यायकं सत्पदमत्यन्तपरिहार्यत्वे निबन्धनं इत्यर्थः  ।
नन्वेतदत्यन्तपरिहार्यत्वं केन व्यवस्थापितं इत्यत आह-एतच्चेति  ।
निषेधापगमं प्रकारान्तरेण दर्शयितुमाह-यथावेति  ।
नो किञ्चिदिति  ।
प्रौढाः कथनमन्तरेणापि कथनीयार्थाभिज्ञाः  ।
शिथिलेति  ।
हंसो हि शिथिलांसःसन्सविशेषं रम्यो भवति, अन्तर्धवलिमा विष्कारात् ।
तत्सदृशरुचयो वीचय इतिनैर्मल्यकाष्टा  ।
योजयति-अत्रानभिप्रेतमित्यादि  ।
अनभिप्रेतस्यैव सतो गमनस्य नो किञ्चिक्तथनीयमस्तीति प्रमुख एवाभ्युपगमः प्रतीयते  ।
इत्थं च सति विधिरयं अनिष्टत्वेनाभासमानो निषेधागूरणात्मन आक्षेपस्याङ्गं  ।
स्मर्तव्या इत्यनेन भूयस्तरान्निषेध एवोपोद्विलितः तथाविध वीचिस्मृतौ गमनवार्ताया अप्ययोगात् ।
निगमयति-तस्मादिति  ।
अभिनवत्वेनान्यैरप्रहरत्वेन  ।
अनुक्तस्य निषेधस्य विध्याभासेन सूचिनं  ।
आक्षेपो वक्ष्यमाणैकविषयस्त्वेष संमतः  । ।
अथ विरोध विच्छित्तिमधिचिकीर्षुराह-आक्षेप इष्टेत्यादि  ।
आक्षेपालङ्कारे हि विरुद्धत्वमनुप्रविष्टं  ।
इष्टनिषेधावलम्बेन अनिष्टविध्यवलम्बेन वा सूत्रद्वयप्रवृत्तेऽस्मिन्ननृपपत्तिसद्भावातित्यर्थः  ।
तमिमं प्रस्तुतं विरोधं अधिकुर्मः इत्याह-एतत्प्रस्तावेनेति  ।
तेष्वपि अधिष्ठानभूतं विरोधालङ्कारं प्रामुख्यात्प्रथममुपगृह्णाति-तत्रापीति  ।
21. Jayadeva [alias Piyusavarsa]: Candraloka (1200 AD)
आक्षेपस्तु प्रयुक्तस्य प्रतिषेधो विचारणात् ।
चन्द्र संदर्शयात्मानं अथवास्ति प्रियामुखम्  । । ५.७१  । ।
गूढाक्षेपो विधौ व्यक्ते निषेधे चास्फुटे सति   ।
हर सीतां सुखं, किं तु चिन्तयान्तकढौकनम्  । । ५.७२  । ।
22. Visvanatha kaviraja: Sahityadarpana ) (1384 AD)
वस्तुनो वक्तुं इष्टस्य विशेषप्रतिपत्तये   । । सूत्र १०.६४  । ।
निषेधाभास आक्षेपो वक्ष्यमाणोक्तगो द्विधा   ।
अनिष्टस्य तथार्थस्य विध्याभासः परो मतः   । । सूत्र १०.६५  । ।
23. Mahesvarabhatta’s Vijnapriya and 24. Anantadasa’s Locana (1400)
#<वस्तुनो वक्तुमिष्टस्य विशेषप्रतिपत्तये  । । साहित्यदर्पण १०.६४  । ।>#

#<निषेधाभास आक्षेपो वक्ष्यमाणोक्तगो द्विधा  ।>#

     ************* टीका *************
     #<विज्ञप्रियाः>#

     (वि, न) चतुर्विधमाक्षेपालङ्कारमाह---वस्तुन इति  ।
     वक्तुमिष्टस्य वस्तुनो निषेधाभासोऽनिषेधाभिप्रायत्वेन निषेधाभास आक्षेपालङ्कार इत्यर्थः  ।
     निषेधाभासस्य फलमाह---विशेषप्रतिपत्तये इति  ।
     प्रथमं तस्य द्वैविध्यमाह---वक्ष्यमाणेति  ।
     वक्ष्यमाणस्य उक्तस्य वा वक्तुमिष्टस्य निषेधाभास इत्यर्थः  ।
     उक्तस्य वक्तुमिष्टस्य चोक्तिः प्राचीनेच्छाविषयत्वात् ।
     #<लोचनाः>#

     (लो, ई) सम्प्रत्यर्थस्य गम्यत्ववैशिष्ट्येनावशिष्टमाक्षेपालङ्कारमाह--वस्तुन इति  ।
     अयमर्थः-विवक्षितस्य वस्तुनः प्राकरणिकत्वादयुक्तो निषेधः कुतः सन्बाधितस्वरूपो यत्राभासतामवगमयति स आक्षेपोऽलङ्कारः  ।
     न चात्र निष्फल इत्याह---विशेष इति  ।
     प्रकृतनिष्ठत्वेन विशेषस्य प्रतिपत्तये इत्यर्थः  ।
     सत्तासमानो निषेधः  ।
     क्वचिद्वक्ष्यमाणविषयः क्वचिदुक्तविषय इति द्विविध आक्षेपोऽलङ्कारः  ।
     ********** टीका संपूर्णा **********
तत्र वक्ष्यमाणविषये क्वचित्सर्वस्यापि सामान्यतः सूचितस्य निषेधः क्वचिदंशोक्तावंशान्तरे निषध इति द्वौ भेदौ  ।
उक्तविषये च क्वचिद्वस्तुस्वरूपस्य निषेधः, क्वचिद्वस्तुकथनस्येति द्वौ, इत्याक्षेपस्य चत्वारो भेदाः  ।
क्रमेण यथा--
"स्मरशरशतविधुराया भणामि संख्याः कृते किमपि  ।
क्षणमिह विश्रम्य सखे ! निर्दयहृदयस्य किं वदाम्यथवा"  । ।
अत्र सख्या विरहस्य सामान्यतः सूचितस्य वक्ष्यमाणविषये निषेधः  ।
     ************* टीका *************
     #<विज्ञप्रियाः>#

     (वि, प) स्मरशरेति  ।
     नायिकाया विरहावस्थां नायके विवक्षोस्तत्सख्या उक्तिरियं  ।
     सखीपतित्वेन सखे ! इति सम्बोधनं  ।
     क्षणमिह विश्रम्य भणामीत्यन्वयः  ।
     कथनीयबाहुल्याद्विश्रमपूर्वकत्वकथनं  ।
     निर्दयहृदयेषु युष्मादृशेष्वित्यर्थः  ।
     अत्रेति  ।
     विरहस्य विरहावस्थायाःवक्ष्यमाणे विशेषे पाण्डुत्वकृशत्वादौ निर्दयहृदयत्वेन तु सामान्यतः सूचनं  ।
     निषेधाभासवशाच्च तस्या वश्यमरणरूपविशेषप्रतिपत्तिः  ।
     #<लोचनाः>#

     (लो, उ) सर्वत्रापि वक्ष्यमाणस्य विरहस्य सामान्यतः सूचनं स्मरशरविधुराया इति प्रतिपादनात् ।
     वक्ष्यमाणो विरहिण्यास्तत्तदवस्थाविशेषाणामकथनात् ।
     ********** टीका संपूर्णा **********
"तव विरहे हरिणाक्षी निरीक्ष्य नवमालिकां दलितां  ।
हन्त ! नितान्तमिदानीं आः किं हतजल्पितैरथवा"  । ।
अत्र मरिष्यतीत्यंशो नोक्तः  ।
     ************* टीका *************
     #<विज्ञप्रियाः>#

     (वि, फ) अंशनिषेधाभासमाह---तव विरह इति  ।
     नितान्तमिदानीमिति  ।
     अन्यदा उद्दीपकविकसितमल्लिकादर्शनादक्षितजीवना ह्यासीत् ।
     इदानीं तु मरिष्यतीत्यस्यांशस्यानुक्तस्य निषेधाभासः  ।
     वीक्ष्येत्यंशस्तूक्तः  ।
     एवं निषिद्धोक्तिविषयस्य मरणस्याशक्यवक्तव्यत्वरूपस्य विशेषस्य प्रतिपत्तिस्तत्फलं  ।
     ********** टीका संपूर्णा **********
"बाला ! णाहं दूती तुअ पिओसि त्ति ण मह वावारो  ।
सा मरै तुज्झ आसो एत्नं धम्मक्खरं भणिमो"  । ।
अत्र दूतीत्वस्य वस्तुनो निषेधः  ।
     ************* टीका *************
     #<विज्ञप्रियाः>#

     (वि, ब) उक्तनिषेधविषये वक्तुमित्यस्य वस्तुस्वरूपस्य निषेधमाह---बाला इति  ।
     "बालक नाहं दूती तिष्ठ प्रियोऽसीति न मम व्यापारः  ।
     सा म्रियते तवायशः एतद्धर्माक्षरं भणामः  । ।
     इति  ।
     धर्मानभिज्ञात्वेन धर्मवक्त्रया बालकत्वेन सम्बोधितः  ।
     धर्मकथनमात्रस्योद्देश्यत्वसूचनाय आत्मनो दूतीत्वनिषेदः  ।
     नायिकायाः प्रवृत्त्यनुमतिरपि मम नास्तीत्येतत्सूचनाय तिष्ठेत्युक्तं  ।
     तथा प्राणिमात्रधर्मो वक्तव्यस्तत्र स्वप्रियत्वमन्यजनप्रियत्वं वा न प्रयोजकमित्येतत्सूचनाय प्रियोऽसीत्युक्तं  ।
     तस्या मम वा प्रियोऽसीति नेत्यर्थः  ।
     अत्र सा म्रियते इत्युक्तविषये वक्तुमिष्टस्यात्मनो दूतीत्वस्य वस्तुना एव निषेधो नतु तदुक्तेः  ।
     नच दूतीत्वनिषेधः कथमुक्तमरणविषयक इति वाच्यं  ।
     मरणव्यावर्त्तकदूतीत्वविषयत्वेन परम्परया तद्विषयत्वातत्राधर्मतो निवृत्तये यथार्थवादित्वस्य विशेषस्य प्रतिपत्तिः  ।
     ********** टीका संपूर्णा **********
"विरहे तव तन्वङ्गी कथं क्षपयतु क्षपां  ।
दारुणव्यवसायस्य पुरस्ते भणितेन किं ?"  । ।
अत्र कथनस्योक्तस्यैव निषेधः  ।
     ************* टीका *************
     #<विज्ञप्रियाः>#

     (वि, भ) उक्तिनिषेधमाह---विरहे इति  ।
     अत्रोक्तस्य क्षपाक्षपणासामर्थ्यस्य उक्तेरेव निषेधः  ।
     अत्रेति  ।
     अत्र कथनस्योक्तस्यैवेत्यत्र उच्चारितस्यैवेत्यर्तः  ।
     अत्र तद्व्यङ्ग्यदुः खातिशयस्य विशेषस्य प्रतिपत्तिः  ।
     ********** टीका संपूर्णा **********
प्रथमोदाहरणे संख्या अवश्यम्भाविमरणमिति विशेषः प्रतीयते  ।
द्वितीयेऽशक्यवक्तव्यत्वादि, तृतीये दूतीत्वे यथार्थवादित्वम्, चतुर्थे दुः खस्यातिशयः  ।
न चायं विहितनिषेधः, अत्र निषेधस्याभासत्वात् ।
     ************* टीका *************
     #<विज्ञप्रियाः>#

     (वि, म) उक्तश्लोकचतुष्टये उक्तरूपविशेषप्रतिपत्तिं दर्शयति---अत्र प्रथममिति  ।
     तृतीये दूत्या इत्येव सम्यक्पाठः  ।
     तथा च दूतीरेव सतीत्यर्थः  ।
     ननु "कर्त्तव्यं प्रत्यहं स्त्रानं नतु रात्रौ कदाचनऽ इत्यत्र विहितस्य प्रत्यहस्नानस्य रात्रौ निषेधवद्विधिनिषेध एवायं  ।
     स च नालङ्कारतां भजत इत्याशङ्कते--न चेति  ।
     समाधत्ते---अत्रेति  ।
     वास्तवनिषेधस्यैवानलङ्कारत्वम्; निषेधाभासस्य तु अलङ्कारत्वमेवेति भावः  । ।
     #<लोचनाः>#

     (लो, ऊ) अत्र च विहितनिषेधेन विच्छित्तेरभावात्क्षुद्रत्वाद्यलङ्कारमध्ये काव्यप्रकाशकारादिभिर्लाक्षितेन साङ्कर्यभ्रमं निरस्यति--न चायमिति  ।
     अत्र विहितनिषेधे  ।
     यथा---
     "बाणेन हत्वा मृगमस्य यात्रा निवार्यतां दक्षिणमारुतस्य  ।
     इत्यर्थनीयः शबराधिराजः श्रीखण्डपृथ्वीधरकन्दरस्थः"  । ।
     "यद्वा मृषा तिष्ठतु दैन्यमेत- न्नैच्छन्ति वैरं मरुता किराताः  ।
     कीलिप्रसङ्गे शवराङ्गनानां स हि श्रमग्लनिमपाकरोति"  । ।
     इह हि प्रथमपद्योक्तस्य द्वितीयपदेन निषेधस्तात्त्विक एव  ।
     एवञ्च निषिद्धविधिनापि नास्य साङ्कर्यं, स हि यथा---
     "क्व सूर्यप्रभवो वंशः क्व चाल्पविषया मतिः  ।
     तितीर्षुर्दुस्तरं मोहादुडुपेनास्मि सागरम्"  । ।
     "मन्दः कवियश- प्रेप्सुर्गमिष्याम्युपहास्यतां  ।
     प्रांशुलभ्ये फले लोभादुद्वाहुरिव वामनः"  । ।
     "अथवा कृतवग्द्वारे वंशेऽस्मिन्पूर्वसूरिभिः  ।
     मणौ वज्रसमुत्कीर्णो सूत्रस्थे वास्ति मे गतिः"  । ।
     अत्र पद्यद्वयोक्तनिषेधस्य तृतीयपद्येन विधाने निषेधस्याभासता एव  ।
     ********** टीका संपूर्णा **********
#<अनिष्टस्य तथार्थस्य विध्याभासः परो मतः  । । साहित्यदर्पण १०.६५  । ।>#

     ************* टीका *************
     #<विज्ञप्रियाः>#

     (वि, य) अन्यविधमाक्षेपालङ्कारमाह---अनुष्टस्येति  ।
     अनिष्टस्यार्थस्य विध्याभासो निषेधबोधको विधिस्तथा पूर्वोक्तवत्विशेषप्रतिपत्तये चेत्तदापर आक्षेपालङ्कार इत्यर्थः  ।
     #<लोचनाः>#

     (लो, ऋ) एवमीषन्निषेधाभासाश्रयमेकमाक्षेपमुक्त्वा तद्विपरीतमनिष्ठविध्याभासं द्वितीयमाह---अनिष्टस्येति  ।
     अयमर्थः  ।
     यथेष्टस्य निषेधस्तथनिष्टस्य निधिरनुपपद्यमान आभासे पर्यवसायी द्वितीयाक्षेपालङ्कारबीजमिति  ।
     ********** टीका संपूर्णा **********
तथेति पूर्ववद्विशेषप्रतिपत्तये  ।
यथा--
"गच्छ गच्छसि चेत्कान्त ! पन्थानः सन्तु ते शिवाः  ।
ममापि. जन्म तत्रैव भूयाद्यत्र गतो भवान्"  । ।
अत्रानिष्टत्वाद्रमनस्य विधिः प्रस्खलद्रूपो निषेधे पर्यवस्यति  ।
विशेषश्च गमनस्यात्यन्तपरिहार्यत्वरूपः प्रतीयते  ।
     ************* टीका *************
     #<विज्ञप्रियाः>#

     (वि, र) "गच्छ गच्छसि चेत्कान्तऽ इत्यत्र जन्मकथनान्मरणं व्यङ्ग्यं  ।
     प्रस्खलद्रूप इति---अविधीभवद्रूप इत्यर्थः  ।
     विशेषप्रतिपत्तिं दर्शयति---विशेषश्चेति  ।
     #<लोचनाः>#

     (लो, ॠ) अत्यन्तपरिहार्यरूपः ममापीत्यादिना द्वितीयार्धेन व्यञ्जितः  ।
     यतत्र--- यातु यातु किमनेन तिष्ठता मुञ्च मुञ्च सखि सादरं वचः  ।
     खण्डिताधरकलङ्कितश्रियं शक्नुमो न नयनैर्निरीक्षितुं  । ।
    ऽ इति राघवानन्दैरुदाहृतं तदसमञ्जसं  ।
     अत्रोदाहरणवत्सर्वथा न यात्विति तथाविधापराधकाले नायिकाया निषेधाभासस्य मूढानामपि बुद्ध्यनारोहात् ।
     ********** टीका संपूर्णा **********
25. Visvesvara Kavicandra: Camatkaracandrika (1400)

#<प्रतिषेधोक्रिराक्षेपो विधेर्वाथ निषेधतः  । । ८.४८  । ।>#

विधिनाक्षेपो यथा
कान्तारक्षितिवासखिन्नमनसा कान्त त्वया सेवितुं श्रीसिङ्गक्षितिनाथमन्ध्रनगरी गम्येति चेद्गम्यतां  ।
पन्थानः प्रभवन्तु ते शिवतमाः सीता (भूयात्?) प्रसन्नो नृपो (?) यं देशं प्रदधाति ते सुकृतधीस्तत्रैव जन्मास्तु मे  । । ८.*९१  । ।
अत्र गम्यतामिति कथितस्य विधिवाक्यस्यैवानुकूलयैव जन्मान्तराशिषा मरणसूचनानिषेधः क्रियत इति सोऽयं विध्याक्षेपः  ।
निषेधाक्षेपो यथा
न हि वयं कवयः कवयस्तु ये नगरिगुणानसतोऽपि विवृण्वते  ।
निगदितुं न हि सिङ्गवसुन्धराभुजि सन्तोऽपि गुणान्वयमीश्महे  । । ८.*९२  । ।
अत्र नेश्महे इति निषेधेन कवित्वलक्षणस्यारोपितगुणवर्णनस्य निषेधः धर्मत इति सोऽयं विध्याक्षेपः (निषेधाक्षेपः?)  ।
#<ज्ञेयस्सोर्ऽथान्तरन्यासो वस्तु प्रस्तुत्य किञ्चन  ।
तत्साध्नसमर्थस्य न्यासो वक्त्वन्यवस्तुनः  । । ८.४९  । ।>#

यथा
सिङ्गक्षोणीरमणसरणिं मानमुन्मानधीत्वं यद्यद्द्रव्यं करयसि परं प्रत्यहोपार्जनेन  ।
तत्तत्पात्रे निहितमसकृद्विस्मरस्येव चित्ते कार्यस्यान्ते क इव हि भवेत्काङ्क्षणा यः प्रभूणां  । । ८.*९३  । ।
अत्र नायकस्य पात्रदत्तधर्मद्रव्याननुशोचनलक्षणं वस्तु प्रस्तुत्य तत्साधनसमर्थंप्रभुस्वभावलक्षणं वस्त्वन्तरमुपन्यस्तमिति साहसं षङ्गुणं हि  ।
अत्र कीर्तेः सप्तार्णवलङ्घनमुपन्यस्य तत्साधनसमर्थस्य षड्गुणस्त्रिसाहसवस्त्वन्तरस्योपन्यासादयं तथोक्तः  ।
26. Vidyadhara: ekavali (14th century) and 27. Mallinatha Suri: Tarala commentary on Vidyadhara's Ekavali (1350-1450 CE.)
28. Simhabhupala: Rasarnavasudhakara (1400-1500)

29. Vamana: Kavyalamkarasutra, with Vrtti (1400-1500)
30. Rupa Gosvamin: Natakacandrika (1489–1564)

31. Rupa Gosvamin: Ujjvalanilamani (1489–1564)

32. Apayya dikshit: kuvalayananda (1535)

33. Kavi Karnapura: Alankarakaustubha (around 1550)
२१. आक्षेपम्
॥ कारिका २७० ॥
आक्षेपो वक्तुमिष्टस्य यो विशेषविवक्षया ।
निषेधो वक्ष्यमाणत्वेनोक्तत्वेन च स द्विधा ॥
आक्षेपनामालङ्कारम् । क्रमेणोदाहरणे—

दुर्लील लीलया त्वं हरसि कटाक्षेण जीवितं सुदृशाम् ।
अविमृष्यकारिणीनामुचितमिदं किं भणिष्यामम् ॥८.९६॥
हिमकरकिरणासारो घनसारो गन्धसारोऽपि ।
तव विरहे निर्दयतां दहति किमेभिस्त्वयि प्रोक्तैम् ॥८.९७॥
34. BAladeva VidyabhuShaNa: kavyakaustubha (around 1550)

35. Jagannatha Panditaraja: Rasagangadhara, Anana 1 (17th century)

36. Krishna brahmatantra Parakala Swami: Alankaramanihara (1917)

37. Vagbhatalankara

38. Alankarashekhara
39. Alankara adhyaya agni purana

श्रुतेरलभ्यमानोऽथो यस्माद्भाति सचेतनम् ।
स आक्षेपो ध्वनिं स्याच्च ध्वनिना व्यज्यते यतम् ।
शब्देनार्थेन यत्रार्थं कृत्वा स्वमुपसर्जनम् ॥११॥
40. Bharata – nATyashAstra

41. Bhatti – rAvaNavadham

आक्षेप 
१०.३८१ तस्याऽधिवासे तनुरुत्सुकाऽसौ दृष्टा मया रामपतिः प्रमन्युः,

१०.३८२ कार्यस्य सारोऽयमुदीरितो वः, प्रोक्तेन शेषेण किमुद्धतेन. 
